
Resumen: En este cuento se narra sobre un perro que no 
tuvo nombre, fue huérfano. Vivió una vida muy difícil 
porque nadie comprendía su situación y nada más juzgaba. 
Así es como vivió muy triste, y finalmente murió.

Bwehcu nin aayi guyuuꞌ lah ñiꞌh 

 Guyuuꞌ tuhbi bwehcu nin aayi guyuuꞌ lah 

ñiꞌh.  Chin biꞌtuꞌhn ma, guhchi xmaah ma, 

bayaꞌn cwaꞌn bwɨɨnn ma chin zeechiꞌhyi ma xi 

gahwu ma, tin chuu xtuuda ma guee bwehcu 

bi'tuꞌhn.  Chin guhchi xmaah ma, biaꞌhan ma 

bizahbii. 

  

 

 

 

 

Aayi biuuꞌnbwaꞌ ma xtaada ma, aayi guyuuꞌ 

lasaaꞌ ma, tuhsi ma gurooꞌ ma.  Chin gadxaꞌga 

ma snuhn bwehcu, rnaaba dxiꞌdxi raꞌ ma loh 

ma: “¿Chyu laa luꞌh?  ¿Cuuhn nin naa xchiaꞌ 

luꞌh? ¿Ca nuu luꞌh?”  Ragaꞌha stoꞌ ma, chiꞌchi 

rñiꞌ ma: “Aayi gaꞌnnahn, aayi laa, aayi 

biuuꞌnbwaꞌn xtaaꞌdahn, bizahbiꞌhn, tuhsin 

bieꞌndarooꞌn, aayi yiidzɨhn, aayi 

zaxballwaaꞌnaꞌhn, aayi chyu nahpa tiiꞌn 

guidxiyuh riiꞌ.” 

 Chin gabahn ma, hasta riaꞌzi gubihdxyi, 

nin rdxiꞌhyi dxyiꞌ ma naa xi gahwu ma, 

radxiꞌhyi ma hastaa nadxaꞌha, laaꞌyi chi 

raꞌllgahsi ma.  Nuu bwɨɨnn rahbi loh ma: 

“Bwaꞌha, tuhbi bwehcu yuhnga, tuhbi bwehcu 

bwiiꞌwu, nee bahgu ma, aayi xi dzɨꞌn ruhnn 

ma.” 

  

 

 

 

 

Guyuuꞌ tuhbi dxyih, badxaꞌga ma tuhbi 

bwehcu roo nin cayahwu, ya laꞌh ma, dxiigah 

guhta ma serca llaaꞌn tuhbi yahga, cabweeza 

ma chaꞌloh gahwu bwehcu chi, tin nin 

dxiaꞌncah gahwu ma.  Gunaaba dxiꞌdxi bwehcu 

chi loh ma: “¿Xinaa aayi ruhnn luꞌh dzɨꞌn?  

Bwaꞌha, ¿xa nabahan luꞌh guelzii nalaasa.”  

“Aah”, bagaꞌha stoꞌ ma, rahbi ma loh bwehcu 

roo chi: 

 —Aayi xi ruꞌnnahn, aayi pur bahgu dxyiꞌ 

aayiꞌhn jweersi, yuhgaꞌhn, guyaꞌziihn, caa 

chiꞌh zi chaaꞌhahn, nin rniꞌhi dzɨꞌn rnaaba 

dxiꞌdxi loohn: 

 —¿Chyu laa luꞌh? 

 Naꞌh raꞌpihn: 

 —Aayi laahn. 

 —¿Xi basɨꞌdxi luꞌh? 

 —Aayi guyaaꞌhahn scwehyi. 

 —¿Xi dxihtsɨ nahpa luꞌh par guunn luꞌh 

dzɨꞌn? 

 Raꞌpihn: 

 —Lliitiiꞌ. 

 —¿Xa rcaaꞌdzɨ luꞌh guunn luꞌh dzɨꞌn?  

Mahzi gwagahza, gwateꞌhe bwɨɨꞌwu ca cweꞌlaꞌn 

luꞌh. 

 Ziꞌchi rñiꞌ ba loohn. 

 —¡Aahy!  —rahbi stuhbi bwehcu chi. 

  

 

 

 

 

Balaꞌha ma taayii dzɨhta chi nin cayahwu 

ma loh ma.   

 —Bwɨɨꞌyi dxiꞌdxi ru —rahbi bwehcu roo. 

 —Riahxi ma, ansii badiꞌh bwehcu roo 

dzɨhta chi laꞌh ma.  Zeezah tiiꞌ ma cañiꞌ ma. 

 —Bwɨɨtsɨɨ —rahbi ma. 

  

 

 

 

 

 

 

Guyuuꞌ tuhbi dxyih, biꞌ tuhbi biñiꞌn hasta 

guulahn, riahxi bi chin bwaꞌha bi naꞌh, rahbi bi 

loh xmaah bi: 

 —Yoꞌho, dxiooganee nu ma rwaaꞌ yuuꞌ, 

tin gaapaa ma nee tsɨtaneꞌhn ma. 

 Rahbi xmaah bi: 

 —¿Xi guunn luꞌh bwɨɨꞌwu ca?  Rtaꞌh 

nadxaaba ma, aayi xi guꞌnnahn ma. 



8 

 Guyuuꞌ nalahsa stoꞌ bi, coma gahxu nuu 

bi, rieꞌguiaꞌha bi naꞌh chin aayi xmaah bi, 

badzɨnee bi ñihsa cun nin gaawuhn, 

bacaꞌhbweeza dzɨhtsi bi xoohra guiriaꞌh xmaah 

bi tin badzɨnnee bi xi gaawuhn.  Per guyuuꞌ 

tuhbi dxyih, aayi ru xi bieꞌnee bi, zeenee 

xmaah bi laꞌh bi zihtu, ziꞌchi gurooꞌn.  Ziꞌchi 

guhca guidxiyuh cun naꞌh.   

Loh zuuzaa ma, guyuuꞌ tuhbi dxyih 

badxaꞌga ma tuhbi bwɨɨnn nin naꞌ zaꞌ llaaꞌn 

tuhbi yahga, gwabiiga gah ma cweeꞌ ba tin 

nadxaꞌha guhta ma.  Chin zeegarah gueꞌla, 

bwaꞌha ba laꞌh ma, rahbi ba loh ma: 

 —Ziga zuu luꞌh zuꞌhn.  ¿Xi bidiꞌhnn 

nuꞌh?  ¿Xinaa nahpa nuꞌh sweerta pardxihdu 

riiꞌ?  ¡Too, choozah nuꞌh guidxiyuh rii', diaꞌha 

nuꞌh xi guidxeela nuꞌh guidaꞌwu nuꞌh. 

 Gudiiꞌdxi raꞌ dxyih, bweꞌhewu, yihza, 

ziꞌchi gurizaa raꞌ ba, per guyuuꞌ tuhbi dxyih, 

bwaꞌha ba, laꞌh ma radxahga, aayi ru rwaꞌha 

zaꞌca ma.  Guñiꞌ ba loh ma: 

 —Caadxyih, biuu'nbwaꞌn tuhbi lahta, 

¡yoꞌho zioꞌh nuꞌh laaꞌyi chi. 

 —Yoo  —rahbi ma. 

 Badzɨhn rwaaꞌ llaaꞌn tuhbi bataaꞌha, 

laaꞌyi chi gurih raꞌ ba, rahbi ma loh ba: 

 —¡Laaꞌh rihn!  Laꞌmweer la gasaꞌn lasaaꞌ 

nuꞌh.  Laꞌn billee gudihdxi la, laꞌh bweewu 

guduhxabaan la.  Aꞌnchateꞌza yiꞌh, bwɨɨꞌtsɨɨ 

rwaaꞌ guiiꞌwu tin gutiꞌdxiꞌhn yiꞌh par gadzɨhn 

luꞌh hasta nuu guezaꞌca roo.  ¡Bwɨꞌhnn 

cwidahdu yiꞌh!  Hasta chiꞌzi zaꞌpahn yiꞌh. 

  

 

 

 

 

 

 

Nin rnaabadxiꞌdxi sihn: ¿Xinaa bioꞌpaꞌhn 

guidxiyuh riiꞌ? ¿Xi pur guelnalaasa guelzii 

bidxuu nuꞌh? 

 Laaꞌyi chi bagaꞌha stoꞌ ma, badoꞌba ma 

bwɨh. 

Llaaꞌn bataaꞌha chi bacaꞌtsɨ ba laꞌh ma, 

bazoꞌba ba tuhbi yahga cun batahga ngaagwaaꞌ 

gwaꞌ yihca ma, per aayi guhcahan lah ma, nin 

ansii aayi guyuuꞌhun, neeza ansii laꞌh daada 

chi, aayi za rahca rcaꞌh ba nin ruꞌlda ba. 

